
Anotatsiya: Ushbu maqolada kichik biznes subyektlarining faoliyatini tashkil 

etishda xarajatlarning moliyaviy talqinini ayrim masalalari ko‘rib chiqilgan va tavsiyalar 

ishlab chiqilgan. 

Kalit so‘zlar: Moliyaviy hisob, ishlab chiqarish jarayoni, xarajatlar turkumlanishi, 

hisob siyosati, tannarx. 

 

Ma’lumki, iqtisodiyotning erkinlashuvi sharoitlarida xo‘jalik yurituvchi 

sub’yektlarning moliyaviy sog‘lom faoliyat olib borishlari  muhim ahamiyat kasb 

etmoqda. Bu esa buxgalteriya hisobiga va uning ma’lumotlari asosida moliyaviy 

boshqarish oqilona olib borilishiga tayanadi. Shuningdek, zamonaviy buxgalteriya 

hisobida xarajatlar hisobini yuritish markaziy o‘rin egallamoqda. Hozirgi zamon 

buxgalteriya hisobi fanidagi Ch. T. Xorngren va J. Fosterning klassik asari “Cost 

accounting: A Managerial Emphasis”[1] deb nomlanishi ham ramziy ma’noga ega. 

O‘zbek tilidagi so‘zma-so‘z tarjimada bu “Xarajatlar hisobini yuritishning boshqaruv olib 

borilishi bo‘yicha jihatlari”ni anglatadi. Ma’lumki, ishlab chiqarish xarajatlari mahsulot 

ishlab chiqarishni tayyorlashdan boshlab uni tayyor mahsulot ko‘rinishila omborga qabul 

qilingungacha bo‘lgan xarajatlar yig‘indisidan iborat bo‘ladi. Xarajatlar yo‘nalishlari va 

tarkibi mahsulot ishlab chiqarish texnologiyasi va ishlab chiqarishning xususiyatlariga 

qarab har xil bo‘ladi. Hozirgi paytda mamlakatimizda barcha korxonalarda, shu 

jumladan, kichik biznes korxonalarida ularning xarajatlar borasidagi faoliyatini hisobga 

oluvchi asosiy hujjat - "Mahsulot (ish, xizmat) tannarxiga qo‘shiladigan, uni ishlab 

chiqarish va sotish bilan bog‘liq bo‘lgan xarajatlarning tarkibi va moliyaviy natijalarni 

shakllantirish tartibi haqidagi” Nizom hisoblanadi[2]. Mazkur Nizomga asosan tannarxni 

shakllantirishda hisobga olinadigan xarajatlar tarkibi aniqlashtirib berilgan. Moliyaviy 

maqsadlar uchun xarajatlarni aniqlash quyidagilarga imkon beradi: 

- buxgalteriya hisobi schyotlarida bevosita mahsulot ishlab chiqarish va sotish 

jarayonida yuzaga keladigan xarajatlar haqida to‘liq va aniq ma’lumotlarni aks ettirish; 

- moliyaviy natijalarni va korxonalar faoliyati rentabelligini hisoblash; 

- moliyaviy qarorlar qabul qilish; 

- soliqqa tortish masalalarini to‘g‘ri aniqlash. 

Ushbu vazifalarni bajarish uchun moliyaviy jihatdan xarajatlar quyidagi guruhlarga 

bo‘linadi: 

- mahsulotni ishlab chiqarish tannarxiga qo‘shiladigan xarajatlar; 

- davr xarajatlari tarkibida hisobga olinadigan va asosiy faoliyat foydasini 

aniklashda e’tiborga olinadigan xarajatlar; 

- korxonaning umumiy faoliyatidan keladigan foyda yoki zararni aniklashda 

hisobga olinadigan moliyaviy faoliyat xarajatlari; 

- soliqqa tortishdan oldingi foyda yoki zararni aniklashda hisobga olinadigan 

foyda; 

- favqulodda zararlar.  

Korxonalarda mahsulot ishlab chiqavrishda qilinadigan xarajatlarning guruhlarga 

to‘g‘ri va anik tasniflanishi buxgalteriya hisobi ma’lumotlarining sifatini oshiradi. 

Mahsulot ishlab chiqarishdagi xarajatlar o‘z navbatida bir necha belgilari bo‘yicha 

guruhlarga ajratiladi. 

Moliyaviy nuqtai nazardan korxonalarda xarajatlar  - ishlab chiqarish xarajatlari, 

davr xarajatlari, moliyaviy faoliyat xarajatlari va favqulodda zararlarga bo‘linadi. Ishlab 

chiqarish xarajatlari iqtisodiy mazmuniga qarab, iqtisodiy elementlar va kalkulyasiya 

moddalariga bo‘linadi. Elementlari bo‘yicha guruhlash ishlab chiqarish xarajatlarini 

ularning iqtisodiy ma’zmuniga ko‘ra aniqlash va tegishli byudjetlar tuzish uchun xizmat 

kiladi. Kalkulyasiya moddalari bo‘yicha guruhlash esa mahsulot tannarxini hisoblashga 

xizmat qiladi. Mamlakatimizda kichik biznesda buxgalteriya hisobi yuritilishi huquqiy 

asoslari ishlab chiqilgan va amaliyotda qo‘llanilmoqda. Ushbu qonun hujjatlariga 

O‘zbekiston Respublikasi Konstitutsiyasi, Fuqarolik kodeksi, Mehnat kodeksi,  “Xususiy 

korxona to‘g‘risida”gi, “Tadbirkorlik faoliyati erkinligining kafolatlari to‘g‘risida”gi, 

“Buxgalteriya hisobi to‘g‘risida”gi, “Auditorlik faoliyati to‘g‘risida”gi  va boshqa 

qonunlar kiradi. Qonun hujjatlariga muvofiq korxonalarda buxgalteriya hisobini tashkil 

etish xo‘jalik rahbari zimmasiga yuklatilgan. BHMSga binoan  yuridik shaxslarda hisob 

yuritilishi 21-sonli “Xo‘jalik yurituvchi sub’yektlar moliya-xo‘jalik faoliyati buxgalteriya 

hisobining schyotlarning rejasi va uni qo‘llash bo‘yicha  yo‘riqnoma” belgilangan yagona 

uslubiy asoslari hamda tadbirlarga muvofiq   tashkil etiladi. Barcha yuridik shaxslardagi 

kabi kichik biznesda ham buxgalteriya hisobining ikki jihati mavjud: moliyaviy va 

boshqaruv hisobi. Moliyaviy hisobning tartib-qoidalari davlat tomonidan rasmiy ravishda 

belgilab qo‘yilgan bo‘lib, ular birinchi navbatda «Buxgalteriya hisobi to‘g‘risida»gi 

Qonunda va buxgalteriya hisobi milliy standartlarida ifodalangan[2]. Moliyaviy 

hisobning natijalari moliyaviy hisobotlarda jamlanadi. Bu hisobotlar davlat manfaatlari 

ifodachisi bo‘lgan soliq organlariga taqdim etiladi va oshkora moliyaviy axborot 

hisoblanadi. Moliyaviy hisob ma’lumotlari korxonani boshqarish uchun juda muhim 

ahamiyatga ega, lekin yetarli emas. Shuning uchun ham korxonada buxgalteriya 

hisobining moliyaviy hisob talablariga nisbatan kengroq va chuqurroq olib borilishi 

zaruriyati tug‘iladi. Korxonani boshqarish uchun zarur axborot bazasini ta’minlovchi 

buxgalteriya hisobi boshqaruv hisobi deb ataladi. Hisob yuritishning bu jihatini 

korxonaning o‘zi mustaqil ravishda belgilaydi. Korxonaning rasmiy moliyaviy 

hisobotlarni ishlab chiqish va korxonani boshqarish uchun zarur ichki iqtisodiy axborotga 

ehtiyojidan kelib chiqqan holda hisob siyosati ishlab chiqilishi lozim. Hisob siyosatiga 

nisbatan qonunchilikning talablari 1-sonli BHMSda qayd etilgan va bu kichik biznes 

sub’yektlariga ham taalluqlidir. Kichik biznes sub’yektlarining hisob siyosatida 

buxgalteriya hisobining moliyaviy va boshqaruv jihatlari o‘zaro uyg‘unlashtirilishi lozim. 

Bu jihatlarni zamonaviy buxgalteriya hisobida quyidagicha talqin etadilar. Buxgalteriya 

hisobi tizimi - bu korxonaning asosiy axborot tizimi. Unda korxonaning ichki hisobotlari 

shakllantiriladi. Bu hisobotlar quyidagi maqsadlarga xizmat qiladi: 1) korxona faoliyatini 

rejalashtirish, nazorat va baholab borish; 2) korxona faoliyati jarayonida, ayniqsa 

nostandart vaziyatlarda oqilona qarorlar qabul qilish va korxona siyosatini tanlash; 3) 

investision qarorlar qabul qilinishi, soliqlar to‘g‘ri to‘lanishi va boshqa maqsadlarda 

tashqi foydalanuvchilar uchun hisobotlar tayyorlash. Tashqi hisobotlar davlat tomonidan 

qat’iy belgilangan tartib-qoidalar asosida (BHMS) yoki xalqaro tan olingan qoidalar 

asosida (MHXS) amalga oshiriladi. Bu qoidalarga asoslangan buxgalteriya hisobi 

moliyaviy hisob (financial accounting) deb ataladi[4]. Kichik biznes subyektlarining 

xarajatlar bo‘yicha ajratilgan schyotlardagi ma’lumotlar boshqaruv hisobini yuritish va 

boshqaruv hisobi uchun kerakli axborotlarni tizimli ravishda joylashtirishga qaratilishi 

lozim. Albatta, boshqaruv qarorlari ishlab chiqish uchun zarur ma’lumotlar statistik va 

soliq hisobotlaridan ham olinadi. Lekin mazkur hisobotlarning ma’lumotlari manbai 

bo‘lib buxgalteriya hisobi xizmat qiladi. Shuning mazkur hisobotlar uchun zarur 

ma’lumotlar shakllanishi hisob siyosatida belgilab olinishi ularning ishonchli bo‘lishini 

ta’minlaydi. Moliyaviy hisobotlar orqali olinadigan sifatli va ishonchlik ma’lumotlar 

orqali doimo aniq ko‘rsatkichlarga ega bo‘linadi. Moliyaviy rejalar o‘z natijasiga erishadi 

va ijobiy biznes muhiti yaratiladi. 

